
Монгол Улсын Их Хурлын 2010 оны намрын ээлжит чуулганы Төрийн байгуулалтын байнгын хорооны 2010 оны 12 дугаар сарын 24-ний өдөр (Баасан гариг)-ийн хуралдаан 10 цаг 00 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 12 гишүүн ирж, 57.1 хувийн ирцтэй байв. 


Чөлөөтэй: Н.Алтанхуяг, Су.Батболд, Ж.Батсуурь, С.Ламбаа, Х.Тэмүүжин;


Өвчтэй: Д.Загджав, Д.Энхбат;


Тасалсан: Ц.Батбаяр, Э.Бат-Үүл, Ц.Мөнх-Оргил;


Нэг. Байнгын хорооны даргыг томилох тухай асуудал

Хэлэлцэж буй асуудалтай холбогдуулан УИХ-ын Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав. 

Улсын Их Хурал дахь Монгол Ардын намын бүлгийн хуралдаанаас Төрийн байгуулалтын байнгын хорооны даргад УИХ-ын гишүүн Ж.Сүхбаатарын нэрийг дэвшүүлснийг УИХ-ын гишүүн Д.Дондог танилцуулав. 


Байнгын хорооны даргад нэр дэвшигчид хандан УИХ-ын гишүүн Р.Раш, Э.Мөнх-Очир, Д.Дондог, Ө.Энхтүвшин нар санал хэлэв. 

Ө.Энхтүвшин: - Төрийн байгуулалтын байнгын хорооны даргад УИХ-ын гишүүн Ж.Сүхбаатарын нэрийг дэвшүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн:

11

Татгалзсан:

0

Бүгд:


11

Гишүүдийн 100.0 хувийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов.


Хуралдаан 10 цаг 10 минутад өндөрлөв.

Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН

ХОРООНЫ ДАРГА






Ө.ЭНХТҮВШИН

Тэмдэглэл хөтөлсөн:


ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 

2010 ОНЫ НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2010 ОНЫ 12 ДУГААР САРЫН 24-НИЙ ӨДӨР 

(БААСАН ГАРИГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 10 цаг 00 минутад эхлэв. 


Ө.Энхтүвшин: - Байнгын хорооныхоо гишүүдийнхээ амрыг эрье. Ирц бүрдсэн байна. Өнөөдөр нэг асуудал хэлэлцэнэ. Байнгын хорооны даргыг сонгох тухай. Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлд заасны дагуу Байнгын хорооны гишүүд дотроос Байнгын хорооны даргад нэр дэвшүүлнэ. 


Ингээд нэр дэвшүүлэх ажилдаа оръё. Хэнд ямар санал байна. Д.Дондог гишүүн. 


Д.Дондог: - Гишүүдэд энэ өдрийн мэндийг хүргэе. Улсын Их Хурал дахь Монгол Ардын намын бүлгийн хуралдаанаас Төрийн байгуулалтын байнгын хорооны даргад УИХ-ын гишүүн Ж.Сүхбаатарын нэрийг дэвшүүлсэн болно. Зохих хуулийн дагуу хэлэлцэн шийдвэрлэж өгнө үү. 


Ө.Энхтүвшин: - Баярлалаа. Өөр нэр дэвшүүлэх хүн байна уу? Алга байна. Одоо өөр нэр дэвшүүлэх хүн байхгүй байна. Байнгын хорооны даргад нэр дэвшигчээс асуух зүйл байна уу? 


Д.Очирбат гишүүн. 


Д.Очирбат: - Байнгын хороон даргад нэр дэвшиж байгаа Ж.Сүхбаатартаа баяр хүргэе. Тэгээд сэтгэгдлээ хэлнэ үү. 


Ө.Энхтүвшин: - Өөр асуух зүйл байна уу? Алга байна. Нухацтай асуухгүй юм уу? За санал. Р.Раш гишүүн. 


Р.Раш: - Манай Ж.Сүхбаатар бол ингээд харж байхад хуулийн талын мэдлэг, өөрөө ч нэлээн чанагдсан ийм залуу юм гэж харагдаж байгаа. Бас тэгээд нэлээн шударга талдаа. Энэ дээр зүгээр яах вэ нэгэнт энэ чинь нөгөө эрх мэдэл энэ тэрээ юм хөдөө орон нутаг руу их шилжинэ гэж ийм л юм бид нар чинь шулганаад байгаа шүү дээ. Харин зүгээр энэ тал дээрээ нэлээн сайн бодож. Яагаад вэ гэхээр зэрэг өөрөө бол орон нутагт ажиллагаагүй байгаа байх. Суман дээр яг очсон ч юм уу, үгүй ч юм уу мэдэхгүй. Ийм болохоор зэрэг тэр сум, орон нутгийн амьдралыг бас нэлээн цаашид анхаарах. Шийдвэр гаргахдаа энийг одоо бас бодож байх. Энэ талын зүйл хэрэгтэй болов уу гэж ингэж бодож байна. 


Бусад зүйлийн хувьд бол одоо үнэхээр шаасан гадас, шахсан бяслаг шиг залуу гэж ойлгож байгаа. 


Ө.Энхтүвшин: - Э.Мөнх-Очир гишүүн. Ж.Батсуурь гишүүн дараа нь. 


Э.Мөнх-Очир: - Төстэй захиас юм даа. Одоо бид ирэх хаврын чуулганаар нэлээн их дорвитой ажил хийх байх гэж үзэж байгаа юм. Тэр нь юу вэ гэхээр энэ нэгжийн тухай хууль, хотын статус гээд бидэнд нэлээн юм ярина гэж бэлдээд байгаа юм. Энэ дээр ганц юм анхаараачээ. Энэ Төрийн байгуулалтын байнгын хорооны уг нь гол хийчихмээр нэг ажил нь миний бодлоор энэ хороод, сумдын, багийн энэ иргэдийн хурлуудын асуудлыг энэ нэгжийн хуулиуд дээр сайн ярилцмаар юм шиг санагддаг юм. 


Дэндүү их эрх мэдэл. Одоо би Р.Раш гуай ямар утгаар хэлж байгаа нь мэдэхгүй. Миний бодлоор бол дэндүү их хэтэрхий тийм чөлөө авсан байдлаас болоод ажил явдаггүй. Сонгогдож сонгож байна гэсэн нэрээр ажил хийх ямар ч бололцоогүй хүмүүс сонгогдож байдаг ийм юм байдаг юм. Тийм болохоор томилгооны менежерүүдийн асуудлыг энэ хуулиудаар бас бодох нь зүйтэй юм болов уу гэж би хувьдаа боддог юм. Бас захиргаанд бас өөрсдөө бид ажиллаж байсны хувьд нэлээн төвөгтэй ажлын, одоо юу гэдэг юм сул тал нь, эсрэг тал нь харагдаад байдаг тул энийг бас хэлэх гэсэн юм. Тэгээд энэ дээр мэдээжийн хэрэг хуулийнх нь талаас нэлээн судалсан байх. Ярьж явдаг байсан хүний хувьд Ж.Сүхбаатар өөрөө энийг мэдэж байгаа байх. Энэ дээр бас бид нар тэр саналыг тусгаж Байнгын хороон дээрээ ажиллана уу гэсэн хүсэлт тавих гэсэн юм. 


Ө.Энхтүвшин: - Ж.Батсуурь гишүүн. Д.Дондог гишүүн. 


Д.Дондог: - Баярлалаа. Тэгэхээр энэ төрийн албаны нэр хүндийн асуудал сүүлийн жилүүдэд янз янзаар яригдаж байгаа юм. Бас сайнгүй байгаа гэдгийг бүгдээрээ мэдэж байгаа. Бүх шатанд байгаа төрийн албан хаагчид Төрийн албаны хуулиар тодорхойлогддог, дөрвөн ангиллын бүх албан хаагчдын хувьд энэ хариуцлага, сахилгын юмыг бас нэлээн ярих ёстой гэж ингэж бодож байгаа юм. Яагаад гэвэл одоо хариуцлага юм уу, сахилга алдчихаад хариуцлага тооцдоггүй. Түүнээсээ болоод төрийн нэр хүнд унадаг. Нөгөө тал дээр манай төрийн албан хаагчдыг элдэв дээдээр хэлдэг. Нэг хүнд суртал гаргадаг. Зайлшгүй хуулиар, журмаар олгочих, зөвшөөрчих, гарын үсэг зурчих тийм юм нь дээр нэг хүнийг өчнөөн хоногоор явуулж, тойруулж, бас гар хөлийг нь хардаг ийм мэтийн юм газар авчихсан гэж их шүүмжилж байгаа. 


Тэгэхээр одоо энийг зүгээр ажиглаад байгаад байх биш, зоригтойхон. Яагаад энийг би хэлж байна вэ гэхээр Төрийн байгуулалтын байнгын хороон дээр энийг бас нэлээн чанга, шахаж ажиллах боломж нөхцөл гардаг. Байдаг. Тэртээ тэргүй хүлээсэн үүрэг. Их Хурлын тухай хуульд заасан хуулийн дагуу хүлээсэн үүрэг байгаа. Тийм учраас Их Хурлын хувьд ч ялгаагүй, бусад төрийн байгууллагуудад нэлээн тийм хариуцлагатай ажиллуулах талаас нь. Тэр байгаа зөрчил дутагдлаас нь ангижруулах талаас нь нэлээн сайн анхаарч ажиллаарай. Ялангуяа төрийн албан хаагчид дээр бас тийм дутагдал юмнууд байгаа шүү. Төрийн нэр хүндийг өсгөх тухай асуудал зайлшгүй тавигдана. Энийг ямар хэзээ өсөх бол цаг хараад хүлээгээд суугаад байх ийм асуудал биш ээ гэдгийг одоо онцолж анхааруулъя. Тэгэхдээ энэ дээр нэлээн хүндрэл бэрхшээл шантрахаар ч юмнууд гарч магадгүй. Тэгэхдээ бүү шантраарай. Тэртээ тэргүй энэ Их Хурлын гишүүд, Байнгын хорооны гишүүд чинь дэмжээд л явна. Зоригтойхон ажиллаарай гэж ингэж хэлэх гэсэн юм. Бусад нь тэгээд болох биз дээ. Амжилт хүсье. 


Ө.Энхтүвшин: - Г.Баярсайхан гишүүн больчихов уу? За. За өөр үг хэлэх хүн байна уу? Алга байна. 


Тэгвэл одоо ингээд санал хураая. Төрийн байгуулалтын байнгын хорооны даргад Жамъянхорлоо овогтой Сүхбаатарыг сонгохыг дэмжье гэсэн томъёоллоор санал хураалт явуулъя. Дэмжиж байгаа гишүүд гараа өргөнө үү. 


11-ээс 11. Ингээд 100.0 хувийн саналаар дэмжлээ. 


Ж.Сүхбаатартаа баяр хүргэе. Нэгдсэн чуулганаар яг энэ эрчээрээ яваад сонгогдох нь гарцаа байхгүй. 


Өөрөө төрийн байгууллагад ажиллаж байсан. Сонгуулийн ерөнхий хороонд ажиллаж байсан. Дараагаар нь Засгийн газрын Хэрэг эрхлэх газрын нэгдүгээр орлогч даргаар ажиллаж байсан. Тийм учраас төрийн байгууллагын ажлын мэдлэг чадвар туршлагатай боловсон хүчин гэж үнэлж байгаа. 


Юу хийх талаар сая нөхдүүд, Байнгын хорооны гишүүд хэллээ. Ер нь хийх ажил нэлээн их байгаа. Өчигдрийн хуралдаанаар Үндсэн хуульд нэмэлт, өөрчлөлт оруулах журмын хуулиа баталлаа. Энэ бол их том хууль байсан. Энд бас оролцсон. Улсын Их Хурал дэгийн тухай хуулиудыг анхны хэлэлцүүлэг өчигдөр хийчихлээ. Энэ бол дараагийн долоо хоногт батлагдах болов уу гэж бодож байгаа. Цаана нь Нийслэлийн эрх зүйн байдлын тухай хууль үлдэж байгаа. Сонгуулийн хууль гэж айхтар том хууль маань үлдэж байгаа. Энэ хоёр намын бүлэг түргэн зөвшилцөлд хүрчих юм бол энэ маань энэ чуулганаараа баталчих болов уу гэж бодож байгаа. Энэ чуулганаас цааш явах юм бол харин нэлээн байдал хүнд болно. Энэ ажлуудыг мэдэж байгаа. 


Төрийн албаны хуульд нэмэлт, шинэчлэх байдаг юм уу, нэмэлт өөрчлөлт оруулах их том ажил бас бий. Төсөл өргөсөн зүйл бол байхгүй. Одоо хэлэлцэж байгаа төсвийн хуульд нэлээн том өөрчлөлтүүдийг оруулаад, төрийн албаны хуулиар нөгөөх ерөнхий менежерийг сонгодог тэр харилцаа маань тийшээ шилжиж байх шиг байна. Тэгэхээр одоогийн төрийн албаны хуулиар тэрийг бүрэн хэмжээгээр зохицуулах бололцоо байхгүй. Тэгэхээр тэр хуульд томоохон өөрчлөлт орж таарна. Энэ мэт олон ажил байгааг Ж.Сүхбаатар маань сайн мэдэж байгаа. 


За тэгээд амжилт хүсье. Ж.Сүхбаатартаа амжилт хүсье. Ингээд Байнгын хорооны өнөөдрийн хуралдаан дууслаа. Санал дүгнэлтийг Д.Дондог гишүүн нэгдсэн хуралдаанд танилцуулна. За дууслаа. 


Хуралдаан 10 цаг 10 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ

